
Vátryggingafélagið X v/ slysatryggingar sjómanna.

Ágreiningur um hvort tiltekin meiðsl falli undir hugtakið “slys”.

Gögn:
Málskot, móttekið 23.1.2007, ásamt fylgigögnum.

Málsatvik.
Þann 8.2.2002 var málskotsaðili M að störfum um borð í togaranum A. Verið var að hífa trollið í
brælu. Varð M að gefa merki upp í brú með því að rétta upp hægri handlegg. Í málskoti segir að
spilmaður hafi híft of fljótt í og pokinn, sem verið var að hífa, hafi ekki mátt fara lengra. Hafi M
því orðið að gefa merki með því að rétta upp hægri hendina eins fljótt og mögulegt var til að forða
tjóni. Það hafi hann gert, en með þeim afleiðingum að liðpoki í öxlinni hafi rifnað.

Þar sem spilmaðurinn hafi híft of fljótt og nauðsynlegt hafi verið að gefa merki þegar í stað, hafi
tjónið orðið af völdum utanaðkomandi áhrifa. Einnig hafi verið kalt í veðri og skipið oltið sem
hafi haft áhrif á líkamsbeitinguna. Tjónið hafi því orðið vegna utanaðkomandi samverkandi
áhrifa sem varð allt í einu. Þá hafi hann verið klæddur í þung utanyfirföt sem hafi þrengt að
öxlinni og einnig leitt til slyssins. Loks er nefnt að M hafi sjálfur þurft að vera á varðbergi til að
renna ekki í slorinu og halda sér í með hinni hendinni. Allt þetta hafi orsakað slysið.

Álit.
Samkvæmt skilmálum þeim, sem um slysatrygginguna gilda, greiðir félagið bætur af völdum slyss
sem vátryggður verður fyrir eins og nánar greinir í skilmálunum, en með slysi er átt við
skyndilegan utanaðkomandi atburð sem veldur meiðslum á líkama vátryggðs og gerist sannanlega
án vilja hans. M teygði út höndina, snöggt að eigin sögn, með þeim afleiðingum að liðpoki í öxl
rifnaði. Einungis hreyfing handarinnar olli því að M varð fyrir meiðslunum. Jafnvel þótt M telji
sig hafa orðið að rétta snögglega úr hendinni er ekki unnt að líta svo á að utanaðkomandi atburður
hafi valdið meiðslunum. Ekki verður annað séð en að þau hafi orðið af völdum innri veiklunar í
öxlinni eða liðpokanum. Önnur tilvik, sem M nefnir til sögunnar sem utanaðkomandi áhrifavalda
þess að liðpokinn rifnaði, verða heldur ekki talin til utanaðkomandi atburða þannig að fullnægt sé
hugtaksskilyrðum slyss í skilningi skilmálanna. Axlarmein M verður því ekki rakið slyss. Af því
leiðir að hann á ekki rétt til bóta úr slysatryggingunni.

Niðurstaða.
M á ekki rétt á bótum úr slysatryggingu sjómanna vegna meiðsla á öxl sem hann varð fyrir um
borð í A þann 8.2.2002

Reykjavík, 27. mars 2007.

